
Монгол Улсын Их Хурлын 2016 оны ээлжит бус чуулганы Төрийн байгуулалтын байнгын хорооны 08 дугаар сарын 30-ны 

өдөр /Мягмар гараг/-ийн хуралдааны 

гар тэмдэглэл
  
         Төрийн байгуулалтын байнгын хорооны дарга Н.Энхболд ирц, хэлэлцэх асуудлын дарааллыг танилцуулж, хуралдааныг даргалав. 
 

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 14 цаг 55 минутад Төрийн ордны “В” танхимд эхлэв. 
 
          Чөлөөтэй: О.Баасанхүү, Ж.Батзандан, Б.Жавхлан, Б.Наранхүү, О.Содбилэг, Д.Сумъяабазар, Б.Ундармаа, М.Энхболд, Д.Эрдэнэбат.

Нэг. “Юмжаагийн Цэдэнбал агсны алдар гавьяаг мөнхжүүлж, түүний мэндэлсний 100 жилийн ойг тэмдэглэн өнгөрүүлэх талаар авах зарим арга хэмжээний тухай” Улсын Их Хурлын тогтоолын төсөл /Улсын Их хурлын гишүүн Ч.Хүрэлбаатар нарын 31 гишүүн 2015.07.03-ны өдөр өргөн мэдүүлсэн, эцсийн хэлэлцүүлэг/
 

           Хуралдаанд Төрийн байгуулалтын байнгын хорооны ажлын албаны ахлах зөвлөх Э.Түвшинжаргал, зөвлөх Б.Хатантуул нар байлцав.
 
           Улсын Их Хурлын гишүүдээс асуулт, санал гараагүй болно.
 
           Н.Энхболд: -“Юмжаагийн Цэдэнбал агсны алдар гавьяаг мөнхжүүлж, түүний мэндэлсний 100 жилийн ойг тэмдэглэн өнгөрүүлэх талаар авах зарим арга хэмжээний тухай” Улсын Их Хурлын тогтоолын төслийг чуулганы нэгдсэн хуралдаанд танилцуулж, батлуулах нь зүйтэй гэсэн саналыг дэмжье гэсэн санал хураалт явуулъя. 
 
           Зөвшөөрсөн:                8
           Татгалзсан:                   2
           Бүгд:                            10
           80.0 хувийн саналаар дэмжигдлээ.
 

Байнгын хорооноос гарах танилцуулгыг Улсын Их Хурлын гишүүн Ж.Мөнхбат Улсын Их Хурлын чуулганы нэгдсэн хуралдаанд танилцуулахаар тогтов.
 

Уг асуудлыг 14 цаг 59 минутад хэлэлцэж дуусав.

Хоёр. Ажлын хэсэг байгуулах тухай

Хуралдаанд Төрийн байгуулалтын байнгын хорооны ажлын албаны ахлах зөвлөх Э.Түвшинжаргал, зөвлөх Б.Хатантуул нар байлцав.

 Н.Энхболд: -Улсын Их Хурлын гишүүн, Улсын Их Хурал дахь Монгол ардын намын бүлгийн дарга Д.Хаянхярваагийн санал болгосноор “Монгол Улсын Засгийн  газрын 2016-2020 оны ажиллагааны хөтөлбөр батлах тухай” Улсын Их Хурлын тогтоолын төслийг хэлэлцүүлэгт бэлтгэх үүрэг бүхий ажлын хэсгийг Улсын Их Хурлын гишүүн Н.Цэрэнбатаар ахлуулж, бүрэлдэхүүнд Улсын Их Хурлын гишүүн О.Баасанхүү, Д.Лүндээжанцан, Л.Оюун-Эрдэнэ, Я.Санжмятав, Б.Ундармаа, Д.Хаянхярваа нар, ажлын дэд хэсгийг Төрийн байгуулалтын байнгын хорооны ажлын албаны ахлах зөвлөх Э.Түвшинжаргал, мөн хорооны референт С.Энхцэцэг, Монгол Улсын Ерөнхий сайдын ажлын албаны ахлах зөвлөх Н.Энхбаяр, референт Г.Анхбаяр, шинжээч Х.Баасанхүү, Б.Төрбат гэсэн бүрэлдэхүүнтэй байгуулахыг дэмжье гэсэн санал хураалт явуулъя. 
 
           Зөвшөөрсөн:               10
           Татгалзсан:                   0
           Бүгд:                            10
           100.0 хувийн саналаар дэмжигдлээ.
 

Уг асуудлыг 15 цаг 00 минутад хэлэлцэж дуусав.

Гурав. Үндсэн хуулийн цэцэд итгэмжлэгдсэн төлөөлөгч томилох тухай 

Сонгуулийн тухай хуулийн 160 дугаар зүйлийн 160.5 дахь заалт Үндсэн хууль зөрчсөн талаар маргааныг хянан шийдвэрлэх Үндсэн хуулийн цэцийн хуралдаанд Улсын Их Хурлаас итгэмжлэгдсэн төлөөлөгчөөр Улсын Их Хурлын гишүүн  Н.Цэрэнбатыг томилов.
           Хуралдаан 10 минут үргэлжилж, 19 гишүүнээс 10 гишүүн ирж, 52.6 хувийн ирцтэйгээр 17 цаг 05 минутад өндөрлөв.
 
            Тэмдэглэлтэй танилцсан:
            ТӨРИЙН БАЙГУУЛАЛТЫН БАЙНГЫН 
            ХОРООНЫ ДАРГА                                                             Н.ЭНХБОЛД
 
            Тэмдэглэл хөтөлсөн:
            ПРОТОКОЛЫН АЛБАНЫ 
            ШИНЖЭЭЧ                                                                          М.НОМИНДУЛАМ
 
МОНГОЛ УЛСЫН ИХ ХУРЛЫН 2016 ОНЫ ЭЭЛЖИТ БУС ЧУУЛГАНЫ 
 ТӨРИЙН БАЙГУУЛАЛТЫН БАЙНГЫН ХОРООНЫ 08 ДУГААР САРЫН 30-НЫ 

ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Н.Энхболд: -Байнгын хорооны гишүүдийн ирц бүрдсэн учраас Төрийн байгуулалтын байнгын хорооны 2016 оны 08 дугаар сарын 30-ны өдрийн хуралдааныг нээснийг мэдэгдье. Өнөөдрийн хуралдаанаар Улсын Их Хурлын гишүүн Хүрэлбаатар нарын 31 гишүүн 2015 оны 07 дугаар сарын 20-ны өдөр өргөн мэдүүлсэн Юмжаагийн Цэдэнбалын мэндэлсний 100 жилийн ойг тэмдэглэн өнгөрүүлэх тухай тогтоолын төслийн эцсийн хэлэлцүүлгийг хийнэ. Мөн ажлын хэсэг байгуулах тухай асуудал байна. Гуравдугаарт, Цэцэд итгэмжлэгдсэн төлөөлөгч томилох тухай ийм гурван асуудал байна. Хэлэлцэх асуудлаар саналтай гишүүн байна уу? Алга байна. Тэгвэл асуудлаа батлаад хэлэлцэх асуудалдаа оръё.

Нэг. “Юмжаагийн Цэдэнбал агсны алдар гавьяаг мөнхжүүлж, түүний мэндэлсний 100 жилийн ойг тэмдэглэн өнгөрүүлэх талаар авах зарим арга хэмжээний тухай” Улсын Их Хурлын тогтоолын төсөл /Улсын Их хурлын гишүүн Ч.Хүрэлбаатар нарын 31 гишүүн 2015.07.03-ны өдөр өргөн мэдүүлсэн, эцсийн хэлэлцүүлэг/

Эцсийн хэлэлцүүлгийг хийе. Сая чуулганы хуралдаан дээр ярилцах явцад зарим гишүүнээс санал гарсан. Найруулгын чанартай гэж хэлэх юм даа. Олон давхцаж байгаа алдар гавьяаг мөнхжүүлэх гэдэг үгийг хасъя гэж. Би бол тогтоолын толгой дээрхийг нь үлдээгээд тайлбар хэсэг дээр байгаа алдар гавьяаг мөнхжүүлэх гэдэг үгийг нь хасаад ингээд явъя гэсэн ийм байр суурьтай байгаа юм. Нөгөө талаар бас нэг зүйл нь түүхэн үнэнийг сурталчлан тайлбарлах, сурталчлан таниулах зорилгоор гэсэн үг байгааг нь тайлбарлан таниулах зорилгоор гэж бичвэл яасан юм бэ гэж Байнгын хорооны ажлын албанаас санал оруулж ирснийг нь би байж болох юм гэж дэмжиж байгаа ийм хоёр өөрчлөлт хийгээд эцсийн хэлэлцүүлгийг хийвэл яасан юм бэ гэсэн саналтай байна. Өөр саналтай гишүүн байна уу? Алга. Тэгвэл бүтнээр нь унших уу, яах уу? Ингэе. 

“Юмжаагийн Цэдэнбал агсны алдар гавьяаг мөнхжүүлж, түүний мэндэлсний 100 жилийн ойг тэмдэглэн өнгөрүүлэх талаар авах зарим арга хэмжээний тухай” Улсын Их Хурлын тогтоолын төслийг чуулганы нэгдсэн хуралдаанд танилцуулж батлуулах нь зүйтэй гэсэн томьёоллоор санал хураалт явуулъя. Санал хураалт.

10 гишүүн оролцож, 8 гишүүн дэмжиж, 80 хувийн саналаар энэ санал дэмжигдэж байна. 

Санал, дүгнэлтийг Мөнхбат гишүүн ажлын хэсгийн ахлагчаараа танилцуулаарай. 

Эсрэг санал өгсөн хүмүүсийг тэмдэглэ. Хоёр дахь асуудалдаа оръё. Ажлын хэсэг байгуулах тухай.

Хоёр. Ажлын хэсэг байгуулах тухай

Манай Байнгын хороон дээр Монгол Улсын Засгийн газрын 2016-2020 оны үйл ажиллагааны хөтөлбөр нэгтгэгдээд Их Хуралд орох ёстой. Ингээд Байнгын хороодын санал ирэхээр нэгтгэсэн тогтоолыг манай Байнгын хороо гаргах ёстой. Энэ хэлэлцүүлэгт бэлтгэх ажлын хэсэг томилох ёстой. Би ийм санал оруулж байна. Хаянхярваа дарга ахлаад Баасанхүү, Лүндээжанцан, Оюун-Эрдэнэ, Цэрэнбат, Санжмятав, Ундармаа гэсэн ийм бүрэлдэхүүнтэй ажлын хэсэг байгуулъя. Дэд хэсэгт нь Төрийн байгуулалтын байнгын хорооны ахлах зөвлөх Түвшинжаргал, мөн хорооны референт Энхцэцэг, тийм мөрийн хөтөлбөр, Ерөнхий сайдын ажлын албаны ахлах зөвлөх Энхбаяр, референт Анхбаяр, шинжээч Баасанхүү, шинжээч Төрбат гэсэн ийм бүрэлдэхүүнтэй дэд хэсэг байгуулаад 8 дугаар сарын ээлжит бус чуулганы хуралдаанд багтаагаад Байнгын хорооны хуралдаанд танилцуулах үүрэгтэй ийм ажлын хэсэг байгуулах саналтай байна. 

Би ингэж бодсон юм. Энэ чинь Байнгын хороодоос янз бүрийн саналууд ирнэ. Тэгээд намын бодлого, намаас орж ирсэн юмнуудыг нэгтгэх зангидах тал дээр нь Байнгын хорооны дарга байсан дээр юм уу даа гэж бодсон юм л даа. Тэгээд тэртээ тэргүй өөрөө намайг орлоод үлдэнэ шүү дээ. Та ахалчих юм уу? Ер нь жаахан  нухлуулж янз бүрийн юм хийж байсан нь дээр. 

Улсын Их Хурал дахь Ардын намын бүлгийн даргын санал болгосноор Их Хурлын Цэрэнбатаар ахлуулаад, гишүүдэд Баасанхүү, Лүндээжанцан, Оюун-Эрдэнэ, Санжмятав, Ундармаа, Хаянхярваа нар орсон ийм ажлын хэсэг. Дэд хэсгээр нь Түвшинжаргал, Энхцэцэг, Энхбаяр, Анхбаяр, Баасанхүү, Төрбат гэсэн ийм ажлын хэсэг байгуулъя гэснээр санал хураалт явуулсан нь зөв байх. Санал хураалт явж байна. 

10 гишүүн оролцож, 10 гишүүн санал нэгтэйгээр дэмжээд ажлын хэсгийг байгуулах шийдвэр гарлаа. 

Гурав дахь асуудалдаа оръё. 

Гурав. Үндсэн хуулийн цэцэд итгэмжлэгдсэн төлөөлөгч томилох тухай

Сонгуулийн тухай хуулийн 160 дугаар зүйлийн 160.5 дахь заалт Үндсэн хууль зөрчсөн талаар иргэн Төрбат Үндсэн хуулийн цэцэд маргаан үүсгэсэн байна. Энэ нь юу гэсэн заалт байгаа вэ гэхээр Сонгуулийн тухай хуулийн /Орон нутгийн Хурлын сонгууль 18 дугаар бүлэг дотор 160 дугаар зүйлийн 160.5-д нэр дэвшигчдийн нэрийн жагсаалтаас хасагдсаны улмаас дахин сонгууль явагдсан бол хасагдсан нэр дэвшигч хүн 6 жилийн хугацаанд сонгуульд нэр дэвших болон төрийн албанд томилогдох, сонгогдох эрхээ алдах ба урьд явагдсан сонгуулийн сурталчилгааны болон зохион байгуулалтын бүх зардлыг нөхөн төлөх үүрэгтэй гэж хуульчлан заасан байна./ үүнийг нь гомдол гаргасан хүн Их Хурлын болон орон нутгийн сонгуульд нэр дэвшигчдэд тавих шаардлага, эрх үүрэг, баталгаа, хориглох үйлдэл, үйл ажиллагаа, захиргааны зөрчлийн хэлбэр зэргийг нийтлэг байдлаар хуульчилсан хэрнээ орон нутгийн Хурлын сонгуульд нэр дэвшигчид хүлээлгэх  хариуцлага Улсын Их Хурлын сонгуульд нэр дэвшигчид хүлээлгэх  хариуцлагаас хэт хатуурхсан, эрх тэгш бусаар ялгаварлан гадуурхах байдлаар хуульчилсан нь Үндсэн хуулийн 14 дүгээр зүйлийн 2 дахь хэсгийг хүнийг эрхэлсэн ажил албан тушаалаар нь ялгаварлан гадуурхаж үл болно гэснийг зөрчсөн гэж үзэж байна гэсэн ийм гомдол гаргасан байна. Үүний дагуу Цэц энэ асуудлыг авч хэлэлцээд, маргаан хянан  шийдвэрлэх ажиллагаа үүсгэх шийдвэр гаргасан байна. Гишүүн Солонгын судалж Цэцэд танилцуулсны дагуу. Ингээд энэ асуудлыг хэлэлцэх гэхээр Улсын Их Хурлаас нөгөө ирсэн бичиг нь хаана байна вэ? Улсын Их Хурлаас итгэмжлэгдсэн төлөөлөгч нь томилогдоогүй байгаа учраас хэлэлцэхгүй хойшлогдоод байгаа юм байна. Энэ асуудлыг орон нутгийн сонгуулийн өмнө тодорхой хэмжээгээр шийдсэн байх нь зүйтэй гэж Цэц үзэж байгаа байх гэж бодож байна. Байнгын хорооны зүгээс ч гэсэн ийм байдлаар асуудалд хандаад итгэмжлэгдсэн төлөөлөгч томилох нь зүйтэй гэж үзэж байгаа юм. Энэ талаар Их Хурлын даргатай санал солилцсон. Байнгын хороон дээрээ яриад асуудлаа шийдээд хүн томилсон нь зүйтэй байх гэсэн чиглэл өгсний дагуу энэ асуудлыг хэлэлцэж байна. Бид ярьж байгаад манай Байнгын хорооны гишүүн, Их Хурлын гишүүн Н.Цэрэнбатыг итгэмжлэгдсэн төлөөлөгчөөр томилж Цэцийн хуралдаанд оролцуулах санал гаргаж байна. Байнгын хорооны гишүүдээс санал авъя. Өөр саналтай гишүүн байна уу? Санал хураах ёстой юу? Тэгвэл Цэрэнбат гишүүнийг томилъё. Та явахаасаа өмнө албан ёсоор Их Хурлын даргын захирамж гаргаад Цэцэд хүргүүлдэг. Тэгээд тэндээс хэзээ хуралдах вэ, яах вэ гээд тэгээд тэнд нь очоод наана нь юмнуудаа сайн үзнэ биз дээ. Энэ асуудлыг шийдлээ. Баярлалаа. Байнгын хорооны хуралдаан дууслаа. Гишүүддээ баярлалаа. Хоёр талтай.

